
Sekhametsi o ne a ikutlwa mo mading gore gompieno 

e tlile go nna letsatsi le le kgethegileng.

A batla diteki le dikousu tsa gagwe ka fa tlase 

ga bolao. A batlana le marokgwe a gagwe a 

makhutshwane ka fa morago ga lebati.

“Leeto go ya kwa marulelong a folete ya rona le ka nna 

molemo e le ruri. Gongwe nka iponela matlotlo.”

“Nnyaa. E seng gompieno, Sekhametsi,” ga bua Mme.

“Ga o a tshwanela go tlala leswe. Tsamaya o ye go 

tlhapa,” Rre a tlaleletsa.

Sekhametsi a hutsafala. “Fa Mmangwane Sindi a 

ne a le fa o ne a tlaa ya le nna kwa godimo mme a 

mpontsha letlotlo le gouta.” 



Morago ga difitlholo Sekhametsi a bona ditsala tsa gagwe 

di tshameka kwa tlase. Ka gongwe e tlaa nna letsatsi le 

le kgethegileng tota. 

A lebelela Mme le Rre mme a nyeba. “Ke letsatsi le le 

kgethegileng moo motho o ka tshamekang sekiping.  

A nka ya go tshameka?”

Mme a tshikinya tlhogo. “Nnyaa. E seng gompieno, 

Sekhametsi. Ga o a tshwanela go tlala leswe. Dula fa 

thoko ga me.”

Sekhametsi a hutsafala. “Fa Mmangwane Sindi a ka bo 

a ne a le fano o ne a ya go ntetla go tshameka le ditsala 

tsa me. Ke itheile ka re gompieno e tlaa nna letsatsi le  

le kgethegileng.”

Monko wa matšhutšhu a a rokodisang mathe wa 

isa Sekhametsi kwa phaposing ya boapeelo. 

Go ne go na le sejana sa matšhutšhu a a 

kuang mosi mo sebading. Digwete, lethisi 

le ditamati di ne di kgabetleletswe go dira 

salate. A selo se se mo ontong se ke kuku?  

Gongwe gompieno ke letsatsi le le kgethe-

gileng! A ngwangwaela a tsaya letšhutšhu le 

le lengwe go utlwa gore le utlwala jang. 

Mme a phailela seatla sa gagwe kwa, “Nnyaa. E seng 

gompieno, Sekhametsi. Ke beetse matšhutšhu ano 

kgantele.” Sekhametsi a phutha diatla. “Fa Mmangwane 

Sindi a ka bo a le fa o ne a tlaa ntetla go utlwa gore 

tsotlhe tseno di utlwala jang go akaretsa le tege.”

Sekhametsi o mo dikobong, o hutsafetse. “Letsatsi la 

gompieno ga le a kgethega ka gope. Le a ngena e le ruri.” 

Rre a tlosa kobo mo tlhogong, “Nnyaa. E seng  

gopieno, Sekhametsi. Tlaya, ke batla gore o ye le rona 

kwa seteišeneng.”

Sekhametsi a tsoga a ngadile. “Fa Mmangwane Sindi 

a ka bo a le fa o ne a ka ntlogela mo dikobong mme a 

ntlhabele naane kgotsa di le pedi.”



Mme, Rre le Sekhametsi ba tsamaela kwa Seteišeneng 

sa Paki. Sekhametsi o ne a ngadile moo o neng a sa 

bone molalatladi kana go utlwa setlhopha fa se opela 

pina e a e ratang kwa sekhutlong. O ne a eletsa e kete 

o ka bo a le kwa gage, kwa godimo ga ntlo kana le 

ditsala tsa gagwe.  

“Leno ke letsatsi le le ngenang go gaisa,” a rialo. 

“Nnyaa. Eseng gompieno, Sekhametsi. Bona!” ga bua 

Mme le Rre ka bobedi. “Akabala!”

Fa Sekhametsi a tsholetsa matlho a bona motho yo o 

kgethegileng thata a tla a ba lebile.

“Mmangwane Sindi!” a goa, a tabogela 

Mmangwanaagwe yo o neng a mo rata thata.

Mmangwane Sindi a otlolola matsogo go tlamparela 

Sekhametsi. “Ke fela pelo gore re ya leng kwa 

marulelong go palama molalatladi. Kgotsa go tshameka 

kgati. Kgotsa ka gongwe re ka ja letšhutšhu le go 

tseelana dikgang?”

“Ee! Letsatsi le le monate la matsalo, Mmangwane 

Sindi! Ke itsitse gore gompieno ke letsatsi le le 

kgethegileng.”

“Nnyaa. E seng gompieno, Sekhametsi.”

Sekhametsi a fapaanya matsogo a gagwe mme a 

swenya batsadi ba gagwe. 

“Gompieno ke letsatsi le le kgethegileng tota la maemo 

a a kwa godimo!” Mme le Rre ba tshega.

Se se bonwang ka matlho
Terowa setshwantsho sa gago le “motho yo o kgethegileng thata” mo botshelong 
jwa gago.

Megopolo e re ka buang ka yona
Ke eng se se neng se ka dira gore letsatsi leno e nne letsatsi le le “kgethegileng 
tota la maemo a a kwa godimo!” mo go wena?

Ke dinako dife tse di kgatlhang, kgotsa sengwe se o se dirileng bosheng jaana. 
Ke eng se se dirileng gore dinako tseo e nne tse di kgethegileng?

Botaki
Dira foreimi ya setshwantsho se o fetsang go se terowa. Kgomaretsa 
setshwantsho mo khatebotong e kgolwane go feta setshwantsho seno. Thala 
mola go dikologa dintlha tsa setshwantsho sa gago. Kgabisa foreimi eno.

Tiragatso
Dira jaaka dilo tsotlhe tse Sekhamesti a iponang a di dira le rakgadiagwe mo 
mogopolong wa gagwe fa wena kgotsa mongwe o sele a balela dikarolo tseo 
kwa godimo mo leinaneng leno.

Go Bala
Nna mophuruphutshi wa mafoko! Leba leinane leno sentle. A o kgona go bona:

 L dilo di le supa tse o ka di jang 

 L dilo di le tharo tse o ka di aparang 

 L leina la motshameko 

 L sengwe se o ka nnang wa se bona 
mo letsatsing la fa pula e na

Go Kwala
Kwala molaetsa o kwalele motho wa botlhokwa thata mo botshelong jwa gago 
o mmolelele gore ke ka ntlha yang fa a le botlhokwa thata jaana mo go wena.

